
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪৪
সেক্সপিয়র।



 এক্ষণে প্রস্পারো তনয়ার ভয় ভঞ্জন পূর্ব্বক তাঁহাকে সম্বোধন করিয়া কহিতে লাগিলেন হে প্রিয় কুমারি শঙ্কা পরিহার কর, তোমাদের সমস্ত কথোপকথন আমার কর্ণগোচর হইয়াছে এবং তাহাতে আমি সর্ব্বতোভাবে সম্মত আছি। হে নৃপনন্দন তোমার প্রতি যে নিষ্ঠুর ব্যবহার করিয়াছি। এক্ষণে তাহার পরিশোধ নিমিত্ত এই কন্যারত্ন পুরস্কার স্বরূপে প্রদান করিব। কেবল প্রণয় পরীক্ষা নিমিত্ত ঐ সকল উৎপাত কৃত হইয়াছিল, কিন্তু তুমি মহাত্মার তুল্য পরীক্ষায় উত্তীর্ণ হইয়াছ, অতএব অকৃত্রিম প্রণয় সূত্রে আবদ্ধ। অশেষ গুণ শালিনী সর্ব্বাঙ্গ সুন্দরী মদীয় তনয়ার পাণি গ্রহণ পুরঃসর তাঁহাকে গ্রহণ কর। হে প্রিয় পুত্র আমার এই শ্লাঘাবাক্য শ্রবণে হাস্য করিও না। তদনন্তর কার্য্যান্তর ব্যপদেশে সে স্থান হইতে প্রস্থান করত তাঁহাদিগকে অনুমতি করিলেন যদবধি প্রত্যাগমন না করি তাবৎ পর্যন্ত তোমরা পরস্পর কথোপকথন কর। মিরান্দা পূর্ব্বে পিত্রাজ্ঞা যে প্রকার অবহেলা করিয়াছিলেন এতদাদেশ তদ্রূপে উল্লঙ্ঘন করিবার সম্ভাবনা ছিল না।

 প্রস্পারো তাঁহাদের নিকট হইতে গমন করিয়া আপনার অনুজ ও নেপল্সাধিপতির বিবরণ জিজ্ঞাসায় এরিএল্ ভূতকে আহ্বান করিলেন। সে স্মরণমাত্রে উপস্থিত হইয়া সম্মুখবর্ত্তী হইলে আজ্ঞা করিলেন ওহে এরিএল্ তুমি আমার অনুজ ও নেপল্সাধিপতিকে কি কহিয়াছিলা অনুপূর্ব্বিক বর্ণন কর। এরিএল্ নিবেদন করিল আমি তাঁহাদিগকে বিবিধ অদ্ভুত দর্শন ও শ্রবণ করাইলে তাঁহারা ভয়ে বিহ্বল হন। পরে অশন বিনা শীর্ণ তনু হইয়া ইতস্ততে ভ্রমণ করিতে লাগিলেন এবং আমি তাঁহাদের সম্মুখে সুস্বাদু খাদ্য ও সুরস পানীয় সহসা উপস্থিত করিয়া দিলে অভ্যবহারের উপক্রম করিলেন কিন্তু অব্যবহিত পরক্ষণে অমি প্রকাণ্ড পক্ষবান বুভুক্ষু রাক্ষসের আকার ধারণ পূর্ব্বক তাঁহাদের অগ্রে গিয়া উপস্থিত হইলাম তাহাতে সমুদায়

				 এই পাতা শেষ সম্পাদিত হয়েছে ১৬:৩৩টার সময়, ১৫ এপ্রিল ২০২১ তারিখে।

